
గ్రద్దన లయకాలకాలుఁడై మండి - యద్దెత్యుమ స్తకం బఱచేత వ్రేసె

దనుజునిశిర మంతఁ దద్దయుఁ బగిలి - ఘనరక్తధార లొక్కటఁ గ్రమ్ముచుండ

రోషాగ్ను లొలుకుచు రోమసర్పముల - భీషణాకారుఁడై పేర్చి యద్దనుజుఁ

డంగదునంగంబు నంగద వ్రేయ - నంగదుం డధికరోషాయత్తుఁ డగుచు

నసురశిరోమధ్య మతిఘోరముష్టిఁ - బసచెడఁ దాటించి పడవైచి త్రొక్కి,7320

తలఁ ద్రుంచి వైచి యుద్ధతశక్తి వాని - బలువిడి నిర్గతప్రాణుఁ గావించె;

భీషణరణకళాభీలు నన్నీలు - రోషించి వృశ్చికరోముండు దాఁకి

ఘనవిషజ్వాల లొక్కటఁ బిక్కటిల్లఁ - దనురోమవృశ్చికతతుల నందంద

యేచి నొప్పింప సహింపక నీలుఁ - డాచేఁత దానవుఁ డాత్మ గైకొనక

విరథులై రాక్షసవీరులు పర్వ - నురుసాలతరువున నురువడి వ్రేసె

వ్రేసిన దనుజుఁ డావృక్షంబు ద్రుంచె - గాసిల్లి విషరోమకంటకాగ్రముల

ద్రుంచిన కనుఁగొని తోరంపుఁగడిమి - కంచితజయశీలుఁ డానీలుఁ డలిగి

ఘోరబాహాశక్తిఁ గుశలుఁడై పేర్చి - భూరిశాఖల నొప్పు భూజంబు పెఱికి

కొనివచ్చి వాని వక్షోవీథి వ్రేసి - యనిమిషు లుప్పొంగ హతజీవుఁ జేసె

భగ్నారివీరుఁ డభగ్నప్రతాపుఁ - డగ్నివర్ణుం డనునతఁ డా

వడి మహాటవుల దుర్వారతఁ బేర్చి - కడఁగి యుగ్రత నేర్చు కార్చిచ్చుకరణి

నగణితస్ఫుటవహ్ను లంగంబులందు - నిగిడించి కోఁతుల నీఱు సేయుచును

బ్రళయాగ్నియును బోలి పఱతెంచుచుండ - నలుకమై వీక్షించి యవనీశ్వరుండు

బలిముఖప్రముఖుల పరిభవక్రమము - తిలకించి కరుణావిధేయుండు గాన

దలఁపున నోర్వ కద్దనుజు నుగ్రతకుఁ - దలయూఁచి దశకంఠుతమ్మున కనియె

“నోవిభీషణ! నాకు నూహింపఁ దెలియ - దీవచ్చుచున్నవాఁ డెవ్వఁడో? చూడ

నారావణుఁడు బంప నని సేయఁ గోరి - ధీరుఁడై యనలుఁ డేతెంచుచున్నాఁడొ?

వీఁ డొకరాక్షసవీరుఁడో కాక - వీఁ డెవ్వఁ డేర్పడ వినుపింపు నాకు!".

ననవుడు “దేవ! వీఁ డగ్నివర్ణుండు - దనమేనిమంటలు దరికొల్పి వీఁడు

పర్వతంబుల నైన భస్మీకరించు - గర్వదుర్వారుఁ డఖండవిక్రముఁడు"

అనిన నచ్చెరువంది యర్కవంశజుఁడు - ఘన మైనవానియుగ్రతఁ జూచి యలిగి

వాసవనుతుఁ డంత వరుణాస్త్ర మేసె - నేసిన నది మింట నెడమీక నిండి

కప్పారుమేఘంబు గప్పి యార్భటము - లుప్పొంగ జడివాన లుడుగక కురిసి

యల వేఁడిమంటల నార్చి పెల్లార్చి - ఖలు నగ్నివర్లు నొక్కట నేలఁ గూల్చె;

		 ఈ పేజీలో చివరి మార్పు 4 మార్చి 2024న 02:59కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

